
C O M U N I C A T  S T A M P A

28. Fiera d’Ert UNIKA 2022 - N vënt nuef y jëun
Y inò iel passà n ann y la mostra UNIKA ie dan porta. Dai 1. nchin ai 4 de setëmber se trasfurmea l zënter dal tennis a Runcadic te n palch dedicà a ert y cultura. Ntëur a 200 opres d’ert, realisedes da 28 cumëmbri dl’Unika unirà metudes ora per pudëi uní cunscidredes dal publich y plu avisa dala 10 daduman nchin la 7 da sëira. N se aspieta ntëur a 4.000 nteressei y chëst ann iel nce na premiera: per l prim iede saral da udëi i lëures de cater artisc´ jëuni che fej pea pra la gran familia de UNIKA, che vën meneda dal presidënt Matthias Kostner. Nvià via vën dut cant ai 31 d’agost dala 6 da sëira cun la giaurida. La chertes de ntreda possa per l prim iede nce unides cumpredes online, tres internet.
UNIKA ie la sëula fiera d’ert tla region Trentin/Sudtirol che vën a s’l dé da 28 ani incà. Chësc suzes ie merit di 46 cumëmbri de chësta grupa, metuda su dl 1994 a Urtijëi y che se dedichea cun pascion al artejanat artistich y che à uni ann nce lascià n sëni de creatività cun l lëur fat a man.
N vënt nuef  porta ite chëst ann cater cumëmbri nueves, duc jëuni, che à stlut ju l lizeum d’ert "Cademia" y si lëures puderan amiré deberieda ai autri, feter 200 de ndut. Una de chësc cuartet ie Veronica Caterisano de Runcadic; la jëuna de 30 ani à fat ora de si pascion per l depënjer permò da puech n mestier y se ncunforta perchël mo deplù a mustré si portrec sun l’Unika. „Realisé velch deberieda y se giamië ora sperienzes y creatività frëscia nes mutivea“, dij Veronica. Nce per i trëi scultëures jëuni Florian Tschurtschenthaler de Sest, Patrick Obkircher de Neva y Rupert Elias Kreuzer de Großarl dlongia Salzburg se gëura cun UNIKA n capitul nuef. Bele l ann passà ovi pudù mëter ora - sciche ghesć – vel’ lëur, chëst ann iesi definitivamënter cumëmbri de UNIKA.
Dlongia chisc cater artisć jëuni mët ora mo 24 d’autri cumëmbri y plu avisa Alfons Runggaldier, Andrea Perathoner, Andreas Bauer, Armin Grunt, Biz, Chelita Zuckermann, Christian Stl, Diego Deiana, Egon Digon, Georg Demetz Pilat, Günther Runggaldier, Helene Demetz, Helmar Demetz Uridl, Ivo Piazza, Lorenz Demetz, Lukas Mayr, Matthias Kostner, Roland Perathoner, Simon Oberbacher, Stefan Perathoner, Valeria Stuflesser, Viktor Senoner, Walter Pancheri y Werner Dejori. 
L se ancunté danter tradizion y ideies inuvatives vëija l'UNIKA sciche n gran arichimënt. „Nëus ulessan se giaurì mo deplù ala junëza y crië a chësta maniera l artejanat artistich for inò da nuef. Deberieda cun scultëures, moleri, nduradëures, fotografs y turnadëures nasc n se baraté ora de ideies y chësc ie zeche de valor y de chël che duc possa tré prufit“, dij l presidënt Matthias Kostner. Y nce l presidënt dla lia provinziela per l artejanat artistich, Filip Piccolruaz, ie dut ntëur cuntënt de chësta situazion: "La carateristica de UNIKA ie che l ie na grupa sterscia, che tën adum. Duc i artisć ie danter ëi tan desfrënc, uni un à n si stil, n si pensé, y purempò iesi deberieda te na bela union. Y avisa chësc fej ora l'ert - persunalità, autentizità y persones che crëia te chësc y che se dà da fé. Perchël ons na gran legrëza a spartì chisc valores cun i cater cumëmbri nueves y nce de i cumpanië".
Giaurida unirà la 28ejima edizion de Unika n mierculdi, ai 31 d’agost 2022 y l critich d’ert Andrea Baffoni de Perugia - che se à bele fat n bon inuem te Gherdëina - nes cumpanierà ntan chësta manifestazion. Dai prim nchin ai 4 de setëmber saral pona da udëi opres d’ert de 17 scultëures, 2 turnadëures, 8 moleri y un n fotograf. Per chësta ucajion iel unì dat ora - sciche l ie bele tradizion - n bel catalogh ulache n possa ti cialé ai lëures, che va dal’ert figurativa al'ert astrata nchin ala fotografia y ert NFT y che ndeletea i nteressei al’ert y nia mé.
Da nuef iel chëst ann che la chertes de ntreda possen nce cumpré tres internet jan sun la plata www.unika.org y www.valgardena.it; sambën possen nce les cumpré pra la cassa tl zënter dal tennis. L priesc de ntreda ie de 10,00 €, jëuni sota 18 ani possa jì ite debant.
N auter "highlight" dla mostra sarà la sëira longia UNIKA de n vënderdi, ai 2 de setëmber, pra chëla che i lëures metui ora unirà cumpaniëi da ritms y sonns latino-americans sciche nce da cocktails esotics. La ¡Noche UNIKA! gëura da mesa la nuef da sëira, la ntreda costa 15,00 € (leprò giapen mo n cocktail y i jëuni sota 13 ani possa ite debant).

